
— 113 —







„Ija, rongrong sadja sama goea biar kenjang; bapa anak engga brentinja djadi setan. Loe bertoedjoe soedara samoeanja engga maoe denger goea poenja moeloet; engga satoe jang boleh bikin goea liatnja djadi senang! Goea sekarang lagi djengkel-djengkel, loe lagi maoe tambahin ngerongrong! Goea maoe liat loe engga pergi taktjee ! kaloe goea engga hantem sampe loe babak-beloer djangan loe panggil mah lagi sama goea !“

Djin-tjoan liat iboenja soeda djadi mara betoel-betoel, djadi ia tida brani boekah moeloet lagi. Laloe ia boeroe-boeroe pergi mandi, kamoedian lantas makan nasi, habis itoe laloe ia bersama doewa enkonja, Hwee-tjoan dan Kang-tjoan, pergi ka pegoeroean.

Plahan-plahan matahari naek samingkin tinggi, dan tatkalah lontjeng soeda mengoetaraken poekoel sambilan, satoe laki-laki satengah toewa laloe masoek kadalem itoe roemah di Tongkangan.

Ia itoe adalah Kek-soen, jang sasoeda bebrapa hari dengen beroentoen mengeram sama Soan-nio, sampe sekarang baroe inget lagi roemah-tangganja sendiri.


Pada waktoe meliat ajahnja bertindak masoek, Ban-tjoan, jang sadari tadi doedoek di pertengahan, lantas mengarti, sigra djoega nanti terbit pertjektjokan besar. Laloe ia masoek berpakeh-pakehan, kamoedian lantas berdjalan pergi dengen tida berkata soeatoe apa.

